
LARI KI PI AN SEKIRITE: GOUVÈNÈ HOCHUL, MAJISTRA MAMDANI, KOMISÈ 
LAPOLIS TISCH ANONSE KRIM NAN VIL NOUYÒK LA TE KONTINYE DIMINYE AN 

2025, NOUYÒK RETE GRAN VIL KI PI AN SEKIRITE NAN PEYI A  
  

Done NYPD yo montre 2025 te ane ki pi an sekirite pou vyolans ak zam nan Vil 
Nouyòk, avèk mwens ensidan ak viktim fiziyad  

  
Krim nan metwo a rive nan pi ba nivo li depi 16 zan  

  
  
Gouvènè Kathy Hochul, Majistra Zohran Mamdani ak Komisè NYPD Jessica Tisch te 
anonse jodi a ke Vil Nouyòk rete gwo vil ki pi an sekirite nan peyi a. Nouvo done 2025 
ke NYPD te pibliye epi ki te detaye maten an pandan yon konferans pou laprès montre 
ke vil la pi an sekirite anlè tè ak anba tè, ak asasina, vòl nan magazen, brakaj, ak krim 
nan metwo k ap kontinye diminye. Ensidan fiziyad ak kantite moun ki blese pa bal te 
rive nan nivo ki pi ba pase tout vil la ane pase.  
  
"Lè m te vin Gouvènè, mwen te fè sekirite Nouyòkè yo pi gwo priyorite mwen epi mwen 
te konbat krim dirèkteman nan Vil Nouyòk ak nan tout eta a. Depi lè sa a, mwen fè 
envestisman san parèy nan lapolis ak sekirite piblik – plis pase 3 milya dola – pou rann 
katye ak tren anba tè nan Nouyòk pi an sekirite", Gouvènè Hochul te deklare. 
"Apwòch agresif nou an ap bay rezilta: krim nan desann nan nivo ki pi ba pase tout tan, 
sa ki fè Nouyòk yon kote ki pi an sekirite pou viv, travay ak vizite. Mwen anvi kontinye 
travay sa a avèk Majistra Mamdani, Komisè Lapolis Tisch ak gason ak fanm brav nan 
fòs lòd la ki fè anpil sakrifis pou asire ke Nouyòk rete gwo vil ki pi an sekirite nan peyi 
a."  
  
Majistra vil Nouyòk, Zohran Mamdani, te deklare, "Ane pase a, Vil Nouyòk te gen pi 

gwo ane li te janm genyen pou vyolans ak zam. Reyalizasyon sa a—pami anpil lòt—se 
yon temwayaj sou lidèchip Komisè Lapolis Jessica Tisch, devouman NYPD a, ak travay 
san pran souf òganizasyon kominotè yo ki ede kenbe katye nou yo an sekirite. 
Sepandan, travay sa a poko fini. Ansanm ak Komisè Lapolis Tisch ak Gouvènè Kathy 
Hochul, nou pral kontinye diminye krim—nou pral reponn ak bezwen Nouyòkè yo epi 
nou pral travay avèk ofisye nou yo pou asire sekirite piblik la."  
  
Komisè NYPD, Jessica S. Tisch, te deklare, "Rediksyon istorik sa yo nan krim pa rive 

pa aza oswa pa aksidan — yo se pwodwi dirèk yon estrateji delibere, ki baze sou done, 
ki rive atenn etap enpòtan nan sekirite piblik pou Vil Nouyòk. NYPD a te fè ensidan 



fiziyad ak viktim fiziyad yo rive nan nivo ki pi ba nan listwa epi li te fè ane ki pi an sekirite 
sou sistèm metwo nou an, deyò epòk pandemi an, depi 2009. Chif sa yo dekri yon ajans 
k ap travay ak tout fòs li: k ap detwi gang vyolan yo, k ap retire plizyè milye zam nan lari 
a, epi k ap kraze chif krim vyolan ki te pi ba pase avan. Vil Nouyòk toujou rete gwo vil ki 
pi an sekirite nan peyi a, gras a travay ekstrawòdinè fanm ak gason nan NYPD ki 
reponn ak apèl la chak jou pou pwoteje ak sèvi."     
  
Depatman Lapolis Vil Nouyòk (New York City Police Department, NYPD) la te konpile 
done sa yo nan dat 31 desanm 2025.  
  
Nivo minimòm anrejistre pou ensidan ak viktim fiziyad, kraze ansyen rekò yo   
An 2025, Vil Nouyòk te anrejistre 688 ensidan fiziyad, bat ansyen rekò ki te tabli an 
2018 la pa 10 pousan ak 66 fiziyad an mwens (688 vs 754). Konpare ak 2024, ensidan 
fiziyad yo te diminye a 24 pousan, sa vle di 216 fiziyad an mwens (688 vs 904). Nan 
katriyèm trimès 2025 la, ensidan fiziyad yo te diminye 36 pousan (134 vs 211) konpare 
ak menm peryòd ane pase a. Nan mwa desanm, te gen sèlman 35 ensidan fiziyad nan 
tout vil la — pi piti kantite fiziyad ki janm anrejistre nan yon sèl mwa nan listwa vil 
Nouyòk.  
  
Pou konparezon, Chicago – yon vil ki gen anviwon 3 milyon moun – te anrejistre plis 
pase 1,400 ensidan fiziyad ane pase a, plis pase doub total Vil Nouyòk, malgre li gen 
anviwon yon tyè nan popilasyon an. Filadèlfi — mwens pase yon senkyèm nan gwosè 
vil Nouyòk, ak 1.5 milyon moun — te anrejistre plis pase 825 ensidan fiziyad an 2025.  
  
Kantite moun ki te pran bal nan vil Nouyòk te diminye tou a 5 pousan pou rive nan yon 
nivo istorikman ba an 2025 ak 856 viktim bal nan tout vil la, konpare ak nivo minimòm 
anvan an ki te 897, dapre rapò yo te fè an 2018. Parapò ak ane 2024, kantite moun ki 
viktim anba bal diminye pa 22 pousan, sa ki bay yon chif etonan 247 moun an mwens ki 
pran bal (856 kont 1,103). Nan katriyèm trimès la, kantite viktim fiziyad yo te diminye 
plis pase 34 pousan (161 vs 246), epi desanm te anrejistre pi ba total viktim ki te janm 
anrejistre.      
  
Bès istorik la te reflete yon efò nan tout vil la, ak rediksyon nan tout senk awondisman 
yo an 2025 epi Brooklyn, Queens ak Staten Island chak anrejistre pi ba kantite ensidan 
fiziyad nan listwa yo. Ensidan fiziyad yo te diminye pa 38 pousan nan Manhattan, 26.7 
pousan nan Staten Island, 25.4 pousan nan Bronx, 24.4 pousan nan Queens, ak 15 
pousan nan Brooklyn.  
  
Travay NYPD a pou retire zam nan lari yo epi detwi gang ki pi danjere yo te ede tou pou 
rive nan yon nivo istorikman ba nan kantite fiziyad. Ane pase a, ofisye yo te sezi plis 
pase 5,293 zam ilegal epi detektif NYPD yo te fè 70 arestasyon ki gen rapò ak gang, sa 
ki te retire kriminèl ki pi danjere yo nan lari yo ak nan kominote nou yo.   
  
Rediksyon nan Krim Majè nan tout Senk Awondisman yo     

Anplis de adrese vyolans ak zam, NYPD a te reyisi diminye gwo krim yo grasa yon 
estrateji polisaj presizyon ki baze sou done ki te lakòz yon bès konstan pandan tout ane 



a. Depatman an te deplwaye yon kantite ofisye nou pa t janm wè anvan nan pòs apye 
pandan lannwit nan zòn ki gen anpil krim nan divès katye, nan lojman piblik yo, ak nan 
sistèm tren an. Estrateji sible sa a te mennen nan yon bès twa pousan nan gwo krim an 
2025 (121,542 vs. 125,026).   
  
Nan tout vil la, asasina yo te diminye a 20.2 pousan (305 vs 382), ak 77 asasina an 
mwens konpare ak 2024. Nan mwa desanm, te gen sèlman 15 asasina nan tout vil la, 
yon bès prèske 38 pousan parapò ak 2024 (15 vs 24). Ansanm ak rediksyon sa yo, 
Biwo Detektif NYPD a te kenbe yon pousantaj rezolisyon ka asasina nan 69 pousan an 
2025. Asasinay yo te diminye tou nan kat nan senk awondisman yo. Nan Staten Island, 
asasina yo te diminye plis pase 60 pousan an 2025, san pa gen okenn asasina ki te 
rapòte nan mwa desanm. Kantite moun yo touye diminye pa 33 pousan nan Manhattan, 
24 pousan nan Brooklyn, ak 18 pousan nan Bronx la. Nan Queens, asasinay yo 
ogmante sèt pousan.    
  
Nan tout vil la, vòl yo te diminye prèske 10 pousan, ak 1,600 mwens ensidan konpare 
ak ane pase (15,065 vs 16,696). Pou mwa desanm nan, vòl yo te diminye de 15 pousan 
(1,039 vs 1,224). Kanbriyolaj te diminye prèske kat pousan (12,777 vs 13,301), sa ki 
make twazyèm ane konsekitif kote yo ap bese. Nan mwa desanm, kambriolaj te diminye 
plis pase 15 pousan (1,017 vs 1,201) ak 9.9 pousan (3,168 vs 3,518) nan katriyèm 
trimès la. Vòl oto te diminye senk pousan (13,520 vs 14,233) nan tout vil la an 2025, ak 
yon bès prèske uit pousan (3,127 vs 3,386) nan katriyèm trimès la konpare ak 
2024. Gwo vòl te diminye prèske de pousan (48,034 vs. 48,963).     
  
Nan devlopman lojman nan vil la, krim te diminye a 3.6 pousan (5,794 vs. 6,009). Krim 
rayisans yo diminye a 12 pousan konpare ak 2024 (576 vs. 657). Ensidan antisemit yo 
te bese twa pousan, men yo toujou reprezante 57 pousan nan tout krim rayisman ki 
rapòte an 2025, malgre jwif Nouyòkè yo reprezante apeprè 10 pousan nan popilasyon 
vil la.   
  
Ensidan vyòl yo ogmante de 16 pousan (2,049 vs. 1,767). Ogmantasyon nan ensidan 
rapòte yo atribiye an pati a chanjman lejislatif ki te fèt an septanm 2024 ki te elaji 
definisyon legal vyòl nan Eta Nouyòk pou enkli plis fòm agresyon seksyèl.  
  
Vyòl ki gen rapò ak vyolans domestik yo ogmante a 25 pousan, e kounye a yo 
reprezante apeprè mwatye nan tout ka vyòl ki rapòte nan tout vil la. Pou adrese tandans 
enkyetid sa a, NYPD te lanse Inite Vyolans Domestik (Domestic Violence Unit, DVU) an 
oktòb 2025 — pi gwo inite nan kalite li nan peyi a ak 450 envestigatè vyolans domestik 
ki dedye nèt — pou mennen ankèt sou ka vyolans domestik, bati relasyon ki pi solid ak 
sivivan yo, epi resevwa fòmasyon amelyore. NYPD a kontinye ankouraje moun ki siviv 
agresyon seksyèl yo pou yo vin rapòte ensidan sa yo.   
  
Agresyon kriminèl ogmante yon ti kras: 29,792 kont 29,684, oubyen 0.4 pousan. 
Sepandan, pandan mwa desanm nan, te gen 106 mwens viktim agresyon kriminèl 
konpare ak menm peryòd la an 2024 (2,235 vs. 2,341), yon diminisyon 4.5 pousan nan 
tout vil la. Ogmantasyon nan agresyon kriminèl yo sitou akòz agresyon sou anplwaye 



sektè piblik la ak vyolans domestik. Agresyon sou anplwaye sektè piblik la, ki gen ladan 
ofisye lapolis, te ogmante apeprè 25 pousan an 2025. Ensidan vyolans domestik yo te 
reprezante 41 pousan nan agresyon kriminèl ki anrejistre yo. Pou adrese pwoblèm sa a 
dirèkteman, Inite Vyolans Domestik la ap kontinye travay li avèk founisè swen sante yo 
ak sivivan yo pou anpeche epi mennen ankèt sou ensidan vyolans domestik yo.  
  
Ane ki pi an sekirite nan tren anba tè a depi 16 zan, san konte ane pandemi yo      
Anba tè, NYPD a te anonse ane ki pi an sekirite nan metwo a depi 2009, san konte ane 
pandemi an. Pandan sis mwa youn apre lòt, gwo krim nan tren anba tè a te diminye, sa 
ki te kontribye nan yon rediksyon kat pousan an 2025 (2,160 vs. 2,251). Ofisye yo te 
rekipere yon pi gwo kantite 77 zam afe, sa ki te ede fè yon rediksyon nan ensidan 
fiziyad yo soti nan uit a twa ansanm ak yon rediksyon nan viktim fiziyad yo soti nan 14 a 
twa. Diminisyon vyolans sa a te kontribye tou nan yon bès nan asasina nan sistèm 
metwo a, ki te rive nan pi ba nivo li nan senk ane epi ki te diminye de 60 pousan (kat vs 
10) apati 2024.   
  
Vòl nan transpò piblik yo te rive nan pi ba nivo yo te janm genyen, enkli ane pandemi 
yo, epi yo te diminye 12.5 pousan (398 vs 455), konpare ak ane pase. Gwo vòl pòch 
nan tren anba tè yo te bese pou rive nan nivo ki pi ba li te ye apre ane pandemi yo, 
prèske 44 pousan an mwens (122 kont 217), konpare ak ane pase.  
  
Nan mwa janvye, NYPD a te deplase ofisye yo yon fason estratejik sou tren ak platfòm 
kote majorite krim nan transpò piblik la — 73 pousan an 2025 — rive. Gouvènè Hochul 
te garanti 77 milyon dola nan bidjè eta aktyèl la pou sipòte efò sa a epi li te angaje l pou 
finanse 77 milyon dola anplis pou amelyore patwouy nan pwopozisyon Bidjè Egzekitif li 
a pou ane fiskal 27 la. Finansman adisyonèl sa a ak deplwaman sible a mennen nan 
yon sistèm transpò ki pi an sekirite e ki pi byen òganize. Nouyòkè yo ap santi rezilta yo: 
yon sondaj MTA ki fèt dènyèman revele sèt sou dis moun ki pran tren anba tè di yo 
santi yo an sekirite nan sistèm transpò a, yon ogmantasyon 12 pousan depi 
kòmansman 2025. Pou fini, NYPD kontinye deplwaye dwòn pou siveye, sekouri, epi 
entèvni nan ensidan kote moun ap monte sou tèt tren yo.  Dwòn yo te pèmèt yo fè 163 
sekou, epi an jeneral, ensidan kote moun ap monte sou tèt tren yo diminye pa 37 
pousan (11 kont 16) parapò ak ane 2024  
  
Rezoud vòl nan komès an detay  
Anplis diminisyon istorik sa yo, nouvo estrateji NYPD a sou vòl nan komès an detay la 
pèmèt vòl sa yo desann pa 14 pousan (52,696 kont 61,328) nan tout vil la parapò ak 
ane 2024. Ane pase a, NYPD te devlope epi egzekite yon nouvo estrateji pou konbat 
vòl nan komès an detay—yon krim ki baze sou moun ki gen abitid nan vòlè (residivis)—
sa ki enkli idantifye fason vòl sa yo fèt, konsantre resous yo nan kote ki gen plis risk yo 
pandan lè kote gen plis aktivite, epi chanje fason yo t ap travay la pou yo soti nan senp 
aplikasyon lalwa pou rive nan envestigasyon soutni.   
  

###  

